
JINOIY DAROMADLARNI LEGALLASHTIRISHGA QARSHI 
KURASHISHDA MOLIYAVIY RAZVEDKA BOʻLINMASINING 

MAʼMURIY-HUQUQIY MAQOMI

Annotatsiya. Ushbu maqolada moliyaviy razvedka boʻlinmasining maʼmuriy-huquqiy maqomi institutsional 
oʻrin, kompetensiya, maxsus axborot rejimi, operatsion mustaqillik va funksional hisobdorlik birligida tahlil 
qilingan. Tizimli-huquqiy, qiyosiy-huquqiy va institutsional metodlar yordamida Oʻzbekistonning amaldagi modeli 
hamda ilgʻor xorijiy davlatlar modellari har tomonlama taqqoslangan. Natijada milliy model huquqni muhofaza 
qiluvchi, kompleks va axborotni samarali tashkil etish usuliga koʻra markazlashgan-integratsiyalashgan maxsus 
model sifatida toʻliq tavsiflanadi. Shuningdek, tahliliy materialning jinoiy-protsessual ahamiyati, ichki axborotni 
funksional ajratish hamda funksional hisobdorlik mexanizmlari ilmiy asoslangan. Berilgan takliflar milliy 
qonunchilikdagi monitoring amaliyotini takomillashtirishga xizmat qiladi. 

Kalit soʻzlar: jinoiy daromadlarni legallashtirish, moliyaviy monitoring, moliyaviy razvedka boʻlinmasi, 
maʼmuriy-huquqiy maqom, operatsion mustaqillik, funksional hisobdorlik, tahliliy material, axborotni funksional 
ajratish 

АДМИНИСТРАТИВНО-ПРАВОВОЙ СТАТУС ПОДРАЗДЕЛЕНИЯ ФИНАНСОВОЙ РАЗВЕДКИ  
В СФЕРЕ ПРОТИВОДЕЙСТВИЯ ЛЕГАЛИЗАЦИИ ПРЕСТУПНЫХ ДОХОДОВ

Мирзаев Файзулла Ибодуллаевич, 
доктор философии по юридическим наукам,

доцент Правоохранительной академии Республики Узбекистан 

Аннотация. В настоящей статье административно-правовой статус подразделения финансовой 
разведки анализируется в единстве его институционального положения, компетенции, специального 
информационного режима, операционной независимости и функциональной подотчётности. С 
использованием системно-правового, сравнительно-правового и институционального методов 
проведено всестороннее сопоставление действующей модели Узбекистана с моделями передовых 
зарубежных государств. В результате национальная модель всесторонне охарактеризована как 
специальная правоохранительная, комплексная и централизованно-интегрированная модель с точки 
зрения эффективной организации информационной деятельности. Кроме того, научно обоснованы 
уголовно-процессуальное значение аналитических материалов, функциональное разграничение 
внутренней информации, а также механизмы функциональной подотчётности. Представленные 
предложения направлены на совершенствование практики мониторинга, предусмотренной 
национальным законодательством.

Ключевые слова: легализация преступных доходов, финансовый мониторинг, подразделение 
финансовой разведки, административно-правовой статус, операционная независимость, 
функциональная подотчётность, аналитический материал, функциональное разграничение 
информации

ADMINISTRATIVE AND LEGAL STATUS OF THE FINANCIAL INTELLIGENCE UNIT 
IN COMBATING CRIMINAL INCOME LEGALIZATION

Mirzaev Fayzulla Ibodullaevich,
Associate Professor of the Law Enforcement Academy 

of the Republic of Uzbekistan,
Doctor of Philosophy (PhD) in Law

Abstract. This article analyzes the administrative and legal status of the financial intelligence unit in terms 
of its institutional position, competence, special information regime, operational independence, and functional 
accountability. Using systemic-legal, comparative-legal, and institutional methods, the current model of Uzbekistan 
and the models of advanced foreign countries are comprehensively compared. As a result, the national model is fully 
characterized as a specialized, centralized-integrated model based on the method of law enforcement, complex, and 
effective information organization. Additionally, the criminal procedure significance of the analytical material, the 
functional separation of internal information, and the mechanisms of functional accountability are scientifically 
substantiated. The presented proposals will serve to improve the practice of monitoring in national legislation. 

Keywords: laundering of criminal proceeds, financial monitoring, financial intelligence unit, administrative 
and legal status, operational autonomy, functional accountability, analytical material, functional information 
separation 

Kirish
Jinoiy daromadlarni legallashtirishga qarshi 

kurashish tizimida moliyaviy razvedka boʻlinmasi 
markaziy oʻrin tutadi. U nazorat organlari, 
huquqni muhofaza qiluvchi tuzilmalar hamda 
moliyaviy tashkilotlarda shakllanadigan tarqoq 
maʼlumotlarni jamlaydi, oʻzaro solishtiradi va 
tahliliy mahsulotga aylantiradi. Moliyaviy hara-
katlar boʻyicha ishchi guruh (Financial Action 
Task Force – FATF)ning 29-tavsiyasiga muvofiq, 
moliyaviy razvedka boʻlinmasi shubhali operat-
siyalar toʻgʻrisidagi xabarlar va boshqa tegishli 
axborotni qabul qilish, tahlil etish hamda natija-
larni vakolatli organlarga yuborish boʻyicha milliy 
markazdir (FATF, 2025). Shu maʼnoda, u xususiy 
sektorda aniqlangan xavf belgilarini davlatning 
preventiv nazorat va huquqni qoʻllash mexa-
nizmlari bilan bogʻlovchi institutsional boʻgʻin 
vazifasini bajaradi. Oʻzbekistonning 2022-yildagi 
YevroOsiyo guruhi oʻzaro baholash hisobotida 
29-tavsiyaga muvofiqlik ijobiy baholangan, mo-
liyaviy razvedka maʼlumotlaridan foydalanish 
samaradorligi esa sezilarli darajada deb eʼtirof 
etilgan. Shu bilan birga, proaktiv tahlil hajmini 
oshirish, tahliliy materiallarni tashabbus asosida 
koʻproq yuborish, parallel moliyaviy tergovlarda 
boʻlinma salohiyatidan kengroq foydalanish va 
shubhali operatsiyalar haqidagi xabarlar sifatini 
yaxshilash tavsiya qilingan (Eurasian Group, 
2022, pp. 45–46, 284–287). Bu xulosalar texnik 
muvofiqlik maqomning barcha elementlari milliy 

qonunchilikda optimal darajada konkretlashtiril-
ganini oʻz-oʻzidan anglatmasligini koʻrsatadi.

Milliy modelning oʻziga xosligi Iqtisodiy 
jinoyatlarga qarshi kurashish departamenti 
moliyaviy razvedka bilan bir qatorda tezkor-
qidiruv, tergovga qadar tekshiruv, surishtiruv va 
dastlabki tergov yoʻnalishlarini ham amalga oshi-
rishida namoyon boʻladi. Bunday institutsional 
integratsiya tahlil natijalarini huquqni qoʻllash 
amaliyotiga tez yoʻnaltiradi. Ayni paytda moliya-
viy monitoring maqsadida olingan maʼlumotning 
boshqa funksional yoʻnalishda qoʻllanishi, tahliliy 
qarorning idoraviy taʼsirdan himoyasi va tahliliy 
materialning protsessual ahamiyati aniq huquqiy 
chegaralarni talab qiladi.

Tadqiqotning maqsadi moliyaviy razvedka 
boʻlinmasi maʼmuriy-huquqiy maqomining naza-
riy modelini ishlab chiqish, Oʻzbekistonda shakl-
langan institutsional modelga kompleks huquqiy 
tavsif berish hamda qonunchilikni takomillash-
tirishga qaratilgan takliflarni asoslashdan iborat. 
Yechilishi lozim boʻlgan asosiy masala operatsion 
mustaqillikning funksional mazmuni, tahliliy 
materialning protsessual ahamiyati, ichki axborot 
harakati va funksional hisobdorlik oʻrtasidagi 
nisbatni yaxlit maʼmuriy-huquqiy konstruksiya 
doirasida aniqlash hisoblanadi.

Xalqaro Valyuta Jamg‘armasi (IMF) va Jahon 
Banki moliyaviy razvedka boʻlinmalarini 
maʼmuriy, huquqni muhofaza qiluvchi, sud-pro-
kuratura hamda aralash modellarga ajratadi. 

FATF esa institutsional nomdan koʻra yadro 
funksiyalari, zarur axborotga kirish va operatsion 
mustaqillikka ustuvor ahamiyat beradi. EAGning 
Oʻzbekiston boʻyicha baholashi texnik muvofiqlik 
bilan birga proaktiv tahlil va MRB salohiyatidan 
amaliy foydalanishni kuchaytirish zarurligini 
koʻrsatadi (International Monetary Fund, & 
World Bank, 2004; Financial Action Task Force, 
2025; Eurasian Group, 2022).

Doktrinada MRB xususiy sektor va huquqni 
muhofaza qiluvchi organlar oʻrtasidagi axborot 
vositachisi sifatida baholanadi. M.  Brejinska 
(Brewczynska, 2021), T.  Kvintl (Quintel, 2022) 
va F.  Mozakiti (Mouzakiti, 2020) maʼlumotlarni 
qayta ishlash vakolatini maxfiylik, maqsadli 
foydalanish va qayta uzatish chegaralari bilan 
bogʻlaydi; A. Siena (Siena, 2022) esa vakolatlarni 
kengaytirishdan oldin mustaqillik va huquqiy 
kafolatlarni mustahkamlash zarurligini asoslaydi. 

Asosiy qism
Moliyaviy razvedka boʻlinmasi (MRB)ning 

maʼmuriy-huquqiy maqomi toʻrtta oʻzaro bogʻliq 
elementdan tarkib topadi. Institutsional element 
uning davlat organlari tizimidagi oʻrni va idoraviy 
aloqalarni; kompetensiyaviy-funksional element 
vazifa, funksiya, huquq va majburiyatlarni; ax-
borot-huquqiy element maʼlumotni olish, tahlil 
qilish, saqlash, yuborish va himoya qilish tartibini; 
kafolatlovchi element esa operatsion mustaqillik, 
funksional hisobdorlik va noqonuniy aralashuvdan 
himoyani qamrab oladi. Funksiya organ faoliyati-
ning barqaror yoʻnalishi, vakolat esa uni amalga 
oshirishga xizmat qiladigan yuridik vositadir.

FATF talqiniga koʻra, operatsion mustaqillik 
MRBning axborotni tahlil qilish, qoʻshimcha 
maʼlumot soʻrash va natijalarni vakolatli organ-
larga yuborish boʻyicha professional qarorni 
asossiz tashqi taʼsirsiz qabul qilish imkoniyati-
dir. Egmont guruhi ham yuqori turuvchi organ 
tarkibidagi MRB yadro funksiyalarini mustaqil 
amalga oshirishi va resurslardan asossiz foydala-
nishi zarurligini qayd etadi (Financial Action Task 
Force, 2025; “Egmont Group”, 2018). Mustaqillik 
nazoratsizlikni anglatmaydi: funksional hisobdor-
lik individual tahliliy qarorga aralashmasdan, fao-
liyat qonuniyligi, axborot xavfsizligi, resurslardan 
foydalanish va umumiy natijadorlikni baholashni 
nazarda tutadi.

Xorijiy tajriba MRBlarning idoraviy mansub-
ligi va huquqni qoʻllash bilan aloqalari turlicha 

ekanini koʻrsatadi. AQSH FinCENi Moliya vazirligi 
tarkibidagi maʼmuriy MRB, “Rosfinmonitoring” 
Prezidentga boʻysunuvchi federal xizmat, Germa-
niya Moliyaviy razvedka bo‘linmasi (FIU) esa Mar-
kaziy bojxona boshqarmasi tarkibidagi maʼmuriy 
yoʻnaltirilgan funksional markazdir. Ushbu farq-
lar modelning samaradorligini uning nomi emas, 
balki axborotga kirish, operatsion mustaqillik, 
maxfiylik va idoralararo hamkorlik mexanizmlari 
belgilashini koʻrsatadi.

Jadval
Moliyaviy razvedka boʻlinmalari institutsional 

modellarining qiyosiy tavsifi 

Model Joyla-
shuv

Axborotga 
kirish

Ustun 
jihat

Asosiy 
xavf

Maʼmuriy

Moliya or-
gani yoki 
alohida 
xizmat

Xususiy 
sektor maʼ-
lumotlariga 

bevosita, 
boshqa 

bazalarga 
qonuniy 
tartibda

Mustaqil 
tahliliy 

saralash

Idora-
lararo 

almashi-
nuvning 

sustlashi-
shi

Huquqni 
muhofaza 
qiluvchi

Politsiya 
yoki max-
sus organ

Tezkor va 
jinoyatchi-

likka oid 
bazalarga 
integratsi-
yalashgan

Natijani 
tezkor 

qoʻllash

Tahlil 
va taʼqib 
maqsad-
larining 

aralashuvi

Prokura-
tura

Proku-
ratura 

organlari 
tizimi

Huquqiy va 
idoralararo 
resurslar-

dan vakolat 
doirasida

Huquqiy 
baho va 

prot-
sessual 

yoʻnalish

Preventiv 
tahlilning 
protsessu-
al mantiq-

qa boʻy-
sunishi

Aralash

Koʻp 
funksiyali 
huquqni 

muhofaza 
qiluvchi 
tuzilma

Moliyaviy 
va huquqni 
muhofaza 
qiluvchi 

resurslarga 
integratsi-
yalashgan

Koʻp 
manbali 

tahlil

Qayta foy-
dalanish 
chegara-
larining 

noaniqligi

Qiyosiy tahlil biror modelning mutlaq ustun 
emasligini koʻrsatadi: maʼmuriy model tahliliy be-
taraflikni, huquqni muhofaza qiluvchi model tez-
kor integratsiyani, prokuratura modeli huquqiy 
baholashni, aralash model esa koʻp manbali tah-
lilni kuchaytiradi. Shu bois institutsional tanlov 
tegishli huquqiy kafolatlar bilan birga baholanishi 
lozim.

Oʻzbekistonda moliyaviy razvedka funksiya-
lari Bosh prokuratura huzuridagi Iqtisodiy jino-

yatlarga qarshi kurashish departamenti tomoni-
dan amalga oshiriladi. 660-II-son Qonun maxsus 
vakolatli davlat organining bazaviy maqomini, 
PF–6252-son Farmon strategik yoʻnalishlarni, 
PF–11 va PF–99-son hujjatlar esa tashkiliy 
tuzilish hamda axborot imkoniyatlarini konkret-
lashtiradi. Shu asosda milliy model institutsional 
mansubligiga koʻra huquqni muhofaza qiluvchi, 
vazifalar tarkibiga koʻra kompleks, axborotni 
tashkil etish usuliga koʻra markazlashgan-in-
tegratsiyalashgan model sifatida kvalifikatsiya 
qilinadi.

Modelning ustunligi turli davlat organlari 
va moliyaviy tashkilotlardagi maʼlumotlarni bir 
markazda qiyoslash hamda tahliliy natijalarni 
huquqni qoʻllashga tez yoʻnaltirish imkoniyatidir. 
Asosiy huquqiy xavf esa moliyaviy monitoring 
maqsadida olingan axborotning boshqa funksio-
nal yoʻnalishlarda avtomatik yoki yetarli huquqiy 
asossiz qayta ishlatilishidir. EAG baholashida 
texnik muvofiqlik bilan birga proaktiv tahlil va 
moliyaviy razvedka salohiyatidan foydalanishni 
kuchaytirish zarurligi qayd etilgani mavjud 
vakolatlarning amalga oshirish mexanizmlarini 
aniqlashtirish zaruratini tasdiqlaydi.

Muallif pozitsiyasi va tahliliy materialning 
protsessual ahamiyati. Moliyaviy razvedka 
boʻlinmasi tayyorlagan tahliliy material shaxs-
ning aybdorligini bevosita tasdiqlovchi dalil 
emas. Biroq uni daliliy salohiyatga mutlaqo ega 
boʻlmagan xizmat axboroti deb baholash ham 
asosli emas. Tahlil qiluvchining ehtimoliy aloqa-
lar haqidagi professional xulosasi yoʻnaltiruvchi 
tahliliy baho boʻlib qoladi, material tarkibidagi 
hisobvaraqlar harakati, bitimlar, elektron yozuv-
lar va boshqa faktik maʼlumotlar esa OʻzR Jino-
yat-protsessual kodeksida belgilangan tartibda 
olinib, tekshirilgan va baholangandan soʻng 
protsessual ahamiyat kasb etishi mumkin. Shu 
bois tahliliy xulosa bilan tekshirilishi mumkin 
boʻlgan faktik maʼlumotning huquqiy rejimini 
farqlash zarur.

Amaldagi tartibga solish tahlili toʻrtta oʻzaro 
bogʻliq masalani koʻrsatadi: 1) operatsion musta-
qillikning funksional mazmuni yetarlicha konk-
retlashtirilmagan; 2) moliyaviy razvedka tahliliy 
materialining tushunchasi va huquqiy chegarasi 
alohida belgilanmagan; 3) umumiy maxfiylik 
normalari axborotning funksional yoʻnalishlar 
oʻrtasidagi harakatini toʻliq tartibga solmaydi; 

4) operatsion mustaqillik bilan hisobdorlikning 
amaliy nisbatini aniq belgilash zarur. Mazkur 
masalalar vakolatlarni kengaytirishdan koʻra 
mavjud vakolatlarni amalga oshirishning huquqiy 
tartibini aniqlashtirishni talab qiladi.

Qonunchilikni takomillashtirish yuzasidan qu-
yidagi takliflar ilgari suriladi. Birinchidan, maxsus 
vakolatli davlat organining operatsion mustaqilli-
gi mazmunini qonunchilikda aniq belgilash lozim. 
U tahlil predmetini tanlash, qoʻshimcha axborot 
soʻrash, tahlilni davom ettirish yoki yakunlash 
hamda natijalarni vakolatli organlarga yuborish 
yoki yubormaslik boʻyicha professional qaror 
qabul qilish huquqini qamrab olishi kerak.

Ikkinchidan, qonunchilikka “moliyaviy raz-
vedka tahliliy materiali” tushunchasini kiritish, 
uni moliyaviy va boshqa tegishli maʼlumotlarni 
qiyoslash hamda tahlil qilish natijasida shakllana-
digan axborot-tahliliy mahsulot sifatida belgilash 
maqsadga muvofiq. Tahliliy xulosa mustaqil dalil 
hisoblanmasligi, materialdagi faktik maʼlumotlar 
esa protsessual tartibda tekshirilishi va baholani-
shi lozim.

Uchinchidan, moliyaviy razvedka maʼlu-
motidan maqsadli foydalanish va uni funksional 
yoʻnalishlar boʻyicha ajratishning huquqiy 
asoslarini belgilash zarur. Boshqa funksional 
yoʻnalishda foydalanish aniq huquqiy asos va 
xizmat zaruratiga bogʻlanishi, axborotga kirish, 
nusxa olish, oʻzgartirish va uzatish operatsiyalari 
avtomatlashtirilgan tarzda qayd etilishi, xorijiy 
MRB maʼlumotini uchinchi tomonga berish esa uni 
taqdim etgan boʻlinmaning roziligi va hamkorlik 
shartlariga muvofiq amalga oshirilishi kerak.

Toʻrtinchidan, funksional hisobdorlik va 
institutsional shaffoflikni kuchaytirish uchun 
maxfiy hamda shaxsga doir maʼlumotlarni oshkor 
etmaydigan yillik umumlashtirilgan ochiq hisobot 
mexanizmini joriy etish maqsadga muvofiq. Unda 
xabarlar dinamikasi, strategik tahlil yoʻnalishlari, 
tipologiyalar, xususiy sektorga qayta aloqa va 
tizimni takomillashtirishga doir tavsiyalar aks 
ettirilishi mumkin.

Tadqiqot natijalari ayrim olimlarning ins-
titutsional model tanlovi vakolatlar va siyosiy 
taʼsir muvozanatiga bogʻliq degan xulosasini 
axborot-huquqiy rejim bilan toʻldiradi (Mascian-
daro & Volpicella, 2016). A.  Siena ilgari surgan 
mustaqillik va huquqiy kafolatlarni vakolatlar 
kengayishidan oldin mustahkamlash yondashuvi 

Oʻzbekiston sharoitida ham dolzarb hisoblanadi. 
Negaki ustuvor vazifa yangi axborot vakolatlarini 
koʻpaytirish emas, mavjud vakolatlarning maq-
sadli foydalanish va funksional ajratish chegara-
larini aniqlashtirishdir (A. Siena, 2022).

Gara hamda Levi natijadorlikni faqat xabar-
lar soni bilan baholashning cheklanganligini 
koʻrsatadi (Gara et al., 2024; Levi, 2020). 

Shu sababli funksional hisobdorlik idoraviy 
boshqaruv, axborotdan foydalanish qonuniyligi 
ustidan nazorat va maxfiy maʼlumotlarsiz umum-
lashtirilgan ommaviy hisobotni uygʻunlashtirishi 
lozim. Bu operatsion qarorlarning mustaqilligiga 
aralashmasdan institutsional natijadorlikni baho-
lash imkonini beradi. 

Xulosa
Tadqiqot MRBning maʼmuriy-huquqiy maqo-

mi institutsional oʻrin, kompetensiyaviy-funksio-
nal vakolatlar, maxsus axborot rejimi, operatsion 
mustaqillik va funksional hisobdorlikning yaxlit 

tizimi ekanini koʻrsatdi. Oʻzbekiston modeli insti-
tutsional mansubligiga koʻra huquqni muhofaza 
qiluvchi, vazifalari tarkibiga koʻra kompleks, 
axborotni tashkil etish usuliga koʻra markazlash-
gan-integratsiyalashgan modeldir. Uning ustun-
ligi koʻp manbali tahlil va natijalarni huquqni 
qoʻllashga tez yoʻnaltirishda, asosiy huquqiy xavfi 
esa maʼlumotning funksional yoʻnalishlar oʻrtasida 
yetarli huquqiy asossiz siljishida namoyon boʻladi.

Qonunchilikni takomillashtirish operatsion 
mustaqillikning funksional mazmunini aniqlash-
tirish, “moliyaviy razvedka tahliliy materiali” 
tushunchasi va protsessual chegarasini belgilash, 
maqsadli foydalanish hamda funksional ajratish 
qoidalarini mustahkamlash, funksional hisob-
dorlikning ochiq, biroq maxfiylikni saqlovchi 
shakllarini joriy etishga qaratilishi lozim. Bunday 
yondashuv formal muvofiqlikdan huquqiy aniqlik 
va institutsional samaradorlikka oʻtishga xizmat 
qiladi.

